
SIGABA A 
 
UMBUTO 1 
 
1.1 Fundza letheksthi lelandzelako bese uphendvula imibuto letawulandzela. 
 

Angisuye umntfwana loswelako futsi angidli lizambane lapondo. Batali bami bobabili 
bothishela. Sihlala eMooi River, eKZN. IMooi River lidolobhana lelincane akukho 
lokutseni ngalo ngaphandle kwemphilo letayelekile. Kungako ngihluleka nekuchaza 
injabulo lengaba nayo mhla ngitfola imiphumela yami yakamatekuletjeni lengitjela kutsi 
ngiphumelele ngemalengiso. Bekungatsi inhlitiyo itawuphumela ngaphandle 
ngekuzubazuba ngoba neWits yayingitsetse kutsi ngiyofundzela kuba ngummeli. 
 
Phela sonkhe sikhule sibona emalayini lamadze ebantfwana labagcwala emanyuvesi 
nakucala umnyaka bayofuna indzawo yekufundza kodvwa naku mine Thandeka 
ngatfunyelelwa incwadzi letsi ngemukelwe. Bengitfole nemfundzate lokwakumele kutsi 
ngifundze ngekutimisela ngitfole emamaki lasetulu. Bengati kutsi kutawuba matima 
kodvwa besengititjelile kutsi eJozi kulapho ngiya khona. Nanobe batali bami bebajabulile 
ngekuphumelela kwami kamatekuletjeni kodvwa indzaba yami yekuya eJozi 
bebangayivisisi kahle. Bekukhona lapho nami bengibona kahle kutsi ematfuba ekuya 
lapho mancane kakhulu. Make wakhuluma nababe ambonisa kutsi mine bebangikhulise 
kahle bangifundzise kutiphatsa nenhlonipho, ngako-ke kute lekumele kubatfuse. Nami 
ngabatsembisa kutsi ngitawuchubeka nekutiphatsa kahle futsi ngihlakaniphile kantsi 
ngisenemaphupho lengifuna kuwafeza angeke ngibaphoce. Cha, babe wagcina ehlise 
umoya wavuma kutsi ngiye eJozi. 
 
Indzawo yekuhlala angizange ngiyitfole esikolweni. Kukhona intfombatane leyayihlala 
khona eMooi River leyangitfolela indzawo ngaphandle. Watjela batali bami kutsi 
kusedvute nesikole futsi kuyahambeka. Washo nekutsi bafundzi labanengi bahlala 
lapho. Mhla ngihamba angitange ngibe nenkinga yekutsi ngitfwalani ngobe batali bami 
bebatangipheleketela ngemoto. Satsatsa emahora lamane sabe sesingenile eJozi, 
kandvonga tiyadvuma. Ngabhala kuBBM yami kutsi sengifikile edolobheni lemaphupho. 
Sihle, lentfombatane lengifunele indzawo yaphendvula yabuta kutsi batali bami bahamba 
nini ngoba ifuna kungikhipha entsambama.  
 
Uma sifika ngahamba ngayolandza sikhiya ehhovisi lalabo labaphetse lendzawo. Sihle 
naye wefika kutesemukela. Batali bami babuyela emuva ekhaya bakhululekile. Sihle 
bebamati nasekhaya kutsi bekangumntfwana lowayekhuliswe kahle atitfobile asibonelo 
kitsi sonkhe ngobe bekaphetse sontfosikolo nelikwaya lalabasha esontfweni. 
 
Salungisa-ke ekamelweni lami, make wabeka konkhe kahle. Babe bekangafuni kulala 
eJozi watsi batawubuyela emuva ekhaya ngalelo langa. Ngamtjela-ke Sihle kutsi 
ngingaphumelela kuhamba naye uma sebahambile batali bami. Emva kwekuhamba 
kwebatali bami ngagcoka timphahla tami letisemgangatfweni, 'ema-skinnies nema-
sneakers'. 
 
Sihle wefika agcoke liloko lelimhlophe lelimmpintje ngatsi litawudzabuka. Wangitjela 
kutsi leto kwakutimphahla taseJozi letigcokwa uma utikhipha. Watsi angingakhatsateki 
utangiboleka takakhe timphahla. Nempela waya egunjini lakhe wabuya neliloko lelifisha. 
Ngaligcoka kepha bengingakakhululeki ngoba ngangitiva ngatsi ngingcunu. Wangitjela 
nekutsi kufuneka kutsi kuphela liviki ngibe sengikhiphe lemihlolo lesenhloko yami ngoba 
eJozi loko bakubita nge-'Kasi Weave'. Watsi ngingamane ngihlale netinwele tami uma 
ngingeke ngikhone kufaka loku lokufakwa eJozi.  
 
Ngatsi nangimbuta kutsi siyaphi futsi sitawuhamba ngani watsi ngingakhatsateki ngaloko. 
Kusenjalo kwakhala lucingo kumakhalekhikhini wakhe, wacedza watsi sihambe. Watsi 
kusukela ngaleso sikhatsi sitawutsi sibomzala, nami ngavuma. Satsi nasiphumela 
ngaphandle satfola kupake lunyanyavu lwe-E63 AMG lemhlophe lilindzele tsine.  

Ngetfuka nangiva kutsi siyogibela leya moto ngoba ngiyayati kutsi ibita kwedlula indlu 
yasekhaya. Ngase ngijake kabi kubona labangani labahamba ngaloluhlobo lwemoto. 
Ngamangala lapho ngibona kuphuma sidlakela sendvodza lesilingana nababe 
lesinemamasela yonkhe indzawo ngisho nasenhloko imbala. Sihle wavele wayigijimela 
wazubela kuyo ayijabulele. Lendvodza yakhuluma ngelivi lelikhulu yatsi "Ngiyabona 
umzala wakho sewufikile … Sawubona … ligama lami ngingu-Ada Orunu kodvwa bantfu 
bangibita nga-Tiny!" Ngakhohlwa nekuphendvula ingcondvo yami isadidekile 
ngicabanga kutsi batali bami basengakafiki nasekhaya naku mine sengilapha nabo-Ada. 
Ngavakala sengitsi, "O Nkhosi yami".  

     [Source: <http://www.fundagirldiary.co.za>] 
 

1.1.1 Thandeka wati njani kutsi utsetfwe enyuvesi yase Wits? (1) 
 
1.1.2 Ngekwakho kucabanga yini lebeyibangela batali baThandeka bangayivisisi 

indzaba yaThandeka yekuyofundza eJozi nanobe atfole umfundzate? (2) 
 
1.1.3 Beketfuswa yini Thandeka nabona Ada? (2) 
 
1.1.4 Ngekwakho kucabanga lesimo semalayini lamadze ebafundzi labayofuna 

indzawo emanyuvesi njalo nakucala umnyaka singavinjwa njani? Nika 
tindlela letimbili.  (2) 

 
1.1.5 'Angidli lizambane lapondo.' Kusho kutsi … 
 
 A angikanjingi. 
 B angikaphuyi. 
 C angikajabuli. 
 D angikadli. (1) 
 
1.1.6 Ngekwakho kucabanga yini leyenta batali baThandeka bampheleketele 

esikolweni? Bhala kube kubili. (2) 
 
1.1.7 Thandeka bekayintfombatane letiphetse kahle. Yebo nobe cha? Sekela 

imphendvulo yakho. (2) 
 
1.1.8 Bhala tintfo letimbili lebekumele Thandeka atintjintje ngekusho kwaSihle. (2) 
 
1.1.9 Ngewakho umbono yini leyenta batali baThandeka babuyele emuva ekhaya 

bakhululekile emva kwekushiya Thandeka eJozi?  (2) 
 
1.1.10 Sihle ubonakala kwangatsi unekucindzeteleka lokutsite nangabe ubuka 

imphilo lasayiphila lapha eJozi. Yebo nobe cha? Sekela imphendvulo yakho. (2) 
 
1.1.11 Ngekwakho kucabanga kungani Sihle abe ngumngani wa-Ada? Sekela 

imphendvulo yakho.  (2) 

1.2 Fundza lesibonwa lesilandzelako bese uphendvula imibuto letawulandzela. 
 

 
[Source: <http://www.goole.co.za>] 

 
1.2.1 Yini kutsiwe labantfwana labakulesibonwa kufanele babe sesikolweni? 

Sekela imphendvulo yakho. (2) 
 
1.2.2 Nawubuka labantfu labakulesibonwa ngabe ikuphi lendzawo labakuyo? 
 (Khetsa imphendvulo kunati letilandzelako) 
 

A Edodini. 
B Ekhaya. 
C Emkhukhwini. 
D Esikolweni. (1) 

 
1.2.3 Ngekucabanga kwakho labantfwana labakulesibonwa bakutfolaphi kudla? 

Sekela imphendvulo yakho. (2) 
 
1.2.4 Bhala tizatfu letimbili letingabangela kutsi labantfwana labakulesibonwa 

batfolakale kulendzawo?  (2) 
 
1.2.5 Nguliphi litiko lahulumende lelingasita kulesimo lesi? (Khetsa imphendvulo 

kunati letilandzelako) 
 
 A Litiko Letekulima. 
 B Litiko Letenhlalakahle. 
 C Litiko Letemvelo. 
 D Litiko Letekutfutsa (1) 
 
1.2.6 Ngutiphi tingoti letingavelela labantfu labakulesibonwa? Bhala tibe timbili. (2) 

 

30 emamaki 

SIGABA B  SIFINYETO 
 
UMBUTO 2 
 
Fundza letheksthi lelandzelako bese uyayifinyeta ngemagama langabi ngaphansi kwala-60 
aphindze angabi ngetulu kwala-70, ubhekise kuloko lokukhombisa kudzelela 
kwalabomabhalane lekukhulunywa ngabo kuletheksthi. 
 
• Sifinyeto sakho asibe ngendlela yemaphuzu lasihlanu labhalwe ngemisho legcwele. 
• Caphela lulwimi lolisebentisako kutsi alunamaphutsa. 
• Bhala linani lemagama lowasebentisile ekugcineni kwesifinyeto sakho. 
 

"Kantsi lelidelesi lentiwa yini kungahambi?" Kubuta lomunye babe sekaphelelwe kubeketela. 
"Hhawu, wena wekunene, intfo yalapha phela itsatsa sayo sikhatsi. Nobe ungafuni kucasuka 
ugcina sewucasukile," kuphawula lelinye likhehla.  
 
"Hheyi wena khehla ngena edelesini," kusho lijaha lelingumabhalane lelifake tibuko talo 
telilanga. Ligcoke libhuluko lelimhlophe lelikhipha tibunu tibe ngaka injojela kantsi sisu salo 
siyincushumbane. "Yebo mntfwanami. Sengifile lilanga lapha kunini solo ngimile. Emadvolo 
akasavumi mntfwanami." Kutsite kusenjalo, kwangena lenye intfombi lengumabhalane khona 
lapha ehhovisi. Yafika yakhuluma nalomabhalane wetibuko. Dvukudvuku babonakala 
sebaphuma bagacene baya kulelinye lihhovisi kusha luhleko. 
 
"Asenibuke-ke umuntfu nakabekwe esikhundleni kutsi wentani. Tsine kudzala simile lapha 
kodvwa solo mane asinakwa. Sesifile lilanga nendlala," kuphawula lenye indvodza. 
Wanyamalala lesidze sikhatsi mabhalane. Kwatsi ngelikadze waphindza wavela futsi. "Hheyi! 
wena sisi wemphemo, buyisa lapha lipasi lakho," kusho mabhalane kulomunye sisi lobekeme 
emuva edelesini. Nembala-ke iletse lipasi layo intfombi igcwalise emafomu icedze ihambe. 
 
"Landzela nawe sisi wemchino. Phangisa sisi sikhatsi sekuvala sesishayile," kusho mabhalane 
loyo wetibuko kulenye futsi intfombi lebeyime ekugcineni kwelidelesi. "Yemfana wami, usho 
kutsi mine lengime lapha ekucaleni kwelidelesi ngisilima? Yini lentfo loyentako yemfana wami?" 
"Yebabe utewutsatsa lipasi nobe utewubuta mine kutsi ngentani emsebentini wami?" "Nihlupha 
lapho-ke nine bantfu bakitsi. Ngisho ngobe phela ngifike ekuseni lapha kodvwa solo awungisiti. 
Nayitolo bengisolo ngilapha. Lamuhla uyesuka ubita bantfu lobatiko leba le emuva kwelidelesi. 
Ngabe yindlela lenichuba ngayo lapha nobe lelidelesi lesime kulo alisebenti?" Kusho Mahhobe. 
"Yebabe, anginasikhatsi sekukhuluma nawe mine futsi sengiyavala nyalo, buyani 
ngeMsombuluko lotako," kusho mabhalane, asho vele abutsa emafayela akhe awavala. 
 
Bavungama bonkhe bantfu edelesini, bangayijabuleli lentfo leyentiwa ngulomabhalane. "Hheyi 
ye mfana wami, utsi awunasikhatsi setfu? Uyakhohlwa kutsi uhola ngatsi lapha." 
 
"Yebabe angikacashwa ngini mine lapha futsi angiholelwa ngini. Uyabona mine angivani nekutsi 
ngisemsebentini wami kuchamuke siyakayaka semuntfu nje lesingati lutfo ngemsebenti wami 
sitengikhulumela tiga lilanga lishisa kangaka. Lamuhla nguLesihlanu sivala ngensimbi yekucala 
emini ngako-ke phindzelani emuva nonkhe nitawubuya ngeMsombuluko." 
 
"Hawu! Mntfwanami mine ngeMsombuluko ngitawube ngingekho ngisemsebentini. 
Nalamalanga lawa nje bengiwacelile kubelumbi," kusho Mahhobe. "Yebabe akusiyo indzaba 
yami leyo. Nami ngisemsebentini ungibona ngilapha nje. Futsi wena babe wena ukhuluma 
kakhulu wenta kwangatsi nguwe kuphela lonetinkinga lapha." "Ye T.P, ushaya ema-'overtime' 
yini lamuhla? Ngisho ngobe solo awuvali?" Kusho lomunye mabhalane kulona wetibuko "Hhayi 
khona B.W, ngibanjelelwa ngunaba bantfu lebasolo bangitekela ngetinhlupheko tabo." 
"Bayakuphaphela wena T.P. Vala sihambe wena." 

     [Source: Telutsandvo Atipheli p-57 – 58, 1997] 

SIGABA C  TINKONDLO 
 
UMBUTO 3  INKONDLO LENGAKAFUNDVWA EKLASINI 
 
CAPHELA: Kuphocelelekile kutsi wonkhe lohlolwako awuphendvule lombuto.  
 
Fundza lenkondlo bese uphendvula imibuto lelandzelako. 
 
 NguMake Lo 

 
1 Ngab' uphendvulana nemngani wakho? 
2 Ngab' uphendvulana nesingani sakho? 
3 Nobe nemntfwanakho? 
4 Phela ngumake lo. 
 
5 Itolo benimatse nelulwimi, 
6 Kuko konkh' ugijimela kuye, 
7 Asisekelo semphilo yakho, 
8 Kodvwa lomuhl' akasafani. 
 
9 Nguye lomuhla losasidvwedvwe, 
10 Nguye lomuhla losewusulela kuye, 
11 Yebo, lomuhla akasenangcondvo 
12 Ngobe wena sewuhlakaniphile, 
13 Kodvwa linye lelitawuba silima. 

 
14 Ngumake lo; jabulela kuba naye, 
15 Kusukela isengakaw' inongwane 
16 Nguye lobekaw' avuka nawe, 
17 Nguye lebekashaywa ngemsindvo wakho, 
18 Ngenca yakh' azile butfongo 
19 Kodvwa lamuhl' akasasi yintfo yalutfo. 

 
3.1 Sonkondlo ucondze kutsini nakatsi, 'Itolo benimatse nelulwimi'? (Khetsa 

imphendvulo kunati letilandzelako.) 
 
 A Bebatsandzana. 
 B Bebatondzana. 

C Bebasitana. 
D Bebavakashelana. (1) 

 
3.2 Bunkondlo buni lobucuketfwe ngulamagama ladvwetjelwe kulomugca 

lolandzelako? 
 
 Nguye lobekaw' avuka nawe,  (1) 
 
3.3 Bhala umugca lokulenkondlo locuketse sidvonsamoya/isizuri. (1) 

3.4 Ucondze kutsini sonkondlo ngalomugca lolandzelako? 
 
 Nguye lomuhla losasidvwedvwe, (Khetsa imphendvulo.) 
 
 A Nguye losewukhala ngaye lomuhla. 
 B Nguye losewutsembe yena lomuhla. 
 C Nguye longasasiyo intfo yalutfo. 
 D Nguye losekujabhisa kuba naye. (1) 
 
3.5 Bunkondlo buni lobucuketfwe ngulemisindvo ledvwetjelwe kulemigca 

lelandzelako? (Khetsa imphendvulo.) 
 

Ngab' uphendvulana nemngani wakho? 
Ngab' uphendvulana nesingani sakho?  
 
A Sifanamsindvo 
B Luchumanosigcino 
C Imvumelwanosigcino 
D Sifanamagama  (1) 
 

3.6 Nhloboni yesinongo lesicuketfwe ngumugca wesi-7? (1) 
 
3.7 Bunkondlo buni lobucuketfwe imigca 11 ne-12? (1) 
 
3.8 Moya muni lotfolakala kulenkondlo lengenhla? (Khetsa imphendvulo.) 
 
 A Welusizi 
 B Wekukhutsata 
 C Wekugceka 

D Welutsandvo  (1) 
 

3.9 Ngemisho lemibili bhala sifundvo lesifundvwa kulenkondlo lengenhla. (2) 
     [10] 

UMBUTO 4  TINKONDLO LETIFUNDVWE EKLASINI 
 
Kulombuto kunemibuto lemibili, (4.1 na 4.2), khetsa MUNYE uphendvule ngawo.  
 
4.1 Fundza lenkondlo lelandzelako bese uphendvula imibuto letawulandzela. 
 

  Ncamul' Emave  
 
1 Inhlitiyo lengalali namuntfu 
2 Ibubula ingacedzi namuhla 
3 Ngitiva tehla nesibibitfwane singasiti 
4 Idzabuka ingek' ilets' umehluko 
5 Timsitsile tintsaba letikudze Ncamul' emave 
6 Namuhla ngikudla kwemizindlo nemicabango 
7 Ingabe uyawubuya aphila nje nebakitsi? 
 
8 Ngubani longakhohlwa ngulesa simomondiya 
9 Sikhikhikhi Lomagadvula sishingishane selucobo 
10 Uma sekajika ekhoneni kudzela sibukeli 
11 Abelesele asho ngaleliphasi livi 
12 Ngimoyitele kancane ngisho ngekutichenya 
13 Ncamul' emave tintsaba tiyamdedela! 
 
14 Uma agezile wapolishwa kudzela botsotsi 
15 Umkhandza asakhukhumukise emahlombe asacunusile 
16 Ubone ngemehlo kutsi simele kutsintfwa silwane 
17 Uyalalela akasuye sonkhanise Ncamula 
18 Ubhukula imincele aye kuleSwatini ngekwetsembeka 
19 Akakhononi ngisho akhonjwa leya eKZN indlela 
20 Sifungo sekutsi siyofa silahlane sisacinile 
21 Sinini sami lesihambe naye namuhla 
22 Sibika baphetsene kahle eluhambeni. 
 
23 Nangu achamuka egedeni sebamletsile 
24 Nangu amandzatela ngebusokati 
25 Waba lilanga lucobo namuhla! 
26 Ncamul' emave tintsaba tiyamdedela. 

 
4.1.1 Ngabe yini lena sonkondlo layibita ngesimomondiya kulenkondlo? (1) 
 
4.1.2 Kungani sonkondlo abite lentfo layishoko ngesimomondiya? (2) 
 
4.1.3 Hlobo luni lwebunkondlo loluvetwa ngulamagama ladvwetjelwe kulemigca 

lelandzelako? 
 

Nangu achamuka egedeni sebamletsile 
Nangu amandzatela ngebusokati, (1) 
 

4.1.4 Sonkondlo ucondze kusitjelani kulemigca lelandzelako? 
 

Namuhla ngikudla kwemizindlo, nemicabango. Ingabe uyobuya aphila nje 
nebakitsi?   (2) 

4.1.5 Kutsiwa yini bunkondlo lobakhiwa nguletinhlavu letidvwetjelwe kulomugca 
losentasi? (Khetsa imphendvulo) 

 
Sifungo sekutsi siyofa silahlane sisacinile  
 
A Sifanamagama 
B Sifanankhamisa 
C Sifanangwaca 
D Sifutamsindvo (1) 
 

4.1.6 Khetsa ligama lelikulomugca longentasi lelicuketse sifanisongco ulibhale. 
 
 'Waba lilanga lucobo namuhla!'  (1) 
 
4.1.7 Ucondze kusitjelani sonkondlo ngalomugca longentasi? 
 

'Akakhononi ngisho akhonjwa leya e-KZN indlela,' (Khetsa imphendvulo 
kunati ngentasi:) 
 
A Ncamul' emave akavumi kuya nobe kukuphi. 
B Ncamul' emave uhamba indzawo lemfisha ngenjabulo. 
C Ncamul' emave akahluphi nobe aya eKZN. 
D Ncamul' emave uyayitsandza indlela leya eKZN. (1) 
 

4.1.8 Abekusiphi simo sonkondlo nakabhala lenkondlo? (2) 
 
4.1.9 Bhala kunye lalusito ngako Ncamul' emave. (1) 
 
4.1.10 Ngabe lentfo lekukhulunywa ngayo lapha kushiwo ngani kutsi nguNcaml' 

emave?  (2) 
 
4.1.11 Yini sonkondlo afake botsotsi kulenkondlo? (2) 
 
4.1.12 Shano kutsi lemigca lelandzelako iliphutsa nobe liciniso yini. 

 
(a) Lenkondlo inguloluhlobo lekutsiwa yi-eleji/inkondlosililo. (1) 
 
(b) Sonkondlo uyakhululeka nangabe Ncamul' emave angekho. (1) 
 
(c) Sonkondlo uyisebentise kahle imphindvwa kulenkondlo. (1) 
 
(d) Sonkondlo usebentise simuntfutiso kakhulu kulenkondlo yakhe. (1) 
   [20] 

 
NOBE 

4.2 Fundza lenkondlo lelandzelako bese uphendvula imibuto letawulandzela. 
 

 NTFOMBI YETIMANGA 
 
1 Ababangaki labatiba buso bakho ntfombi 
2 Ababonwa labats' uma bahlala bakufulatsele ntfombi 
3 Ngikhuluma ngawe ntsandvokati yaketfu 
 
4 Kuba kuvuka nje embikwakho kuyahlalwa, 
5 Utikhinika ungakhatsali ungahhani, 
6 Temhlaba netemmango utikhipha ngeliphimbokati, 
7 Sotilwimilwimi ntsandvose wababe. 
 
8 Khewane ucoca nawe ahlekelele, 
9 Likhehla uliphulula imphandla likhumbule, 
10 Likhumbule ebusheni kucine libunti, 
11 Likhumbule lisayikhahlela yetinyawo, 
12 Somidlalodlalo ntfombi yesive. 
 
13 Ungumatfunywa avume sibili. 
14 Ungumacitsa situnge mbamba. 
15 Ungumantjilota longenamahloni nekuhlekwa, 
16 Ungumatsengisa ngenkhani etindlini tebantfu, 
17 Ungumaphikelela wetimanga ntfombi yetimanga, 
18 Wakho umkhuhlane ukhuba linyenti, 
 
19 Bothishela bona bavete lemhlatsi ngawo, 
20 Ngobe umsebenti wasekhaya utawentiwa 
21 Umkhuhlane ubabambele wena Sobambelela 
22 Webafundzi. 

 
4.2.1 Ngabe sonkondlo ukhuluma ngani kulenkondlo yakhe? (1) 
 
4.2.2 Uchazani sonkondlo ngaSotilwimilwimi kulenkondlo yakhe? (2) 
 
4.2.3 Bunkondlo buni lobucuketfwe ngulemisindvo ledvwetjelwe kulemigca 

lelandzelako? (Khetsa imphendvulo.) 
 
 Khewane ucoca nawe ahlekelele, 
 Likhehla uliphulula imphandla likhumbule, 
 
 A Sifanankhamisa 
 B Sifanangwaca 
 C Imvumelwanosigcino 
 D Imphindvwa (1) 
 
4.2.4 Bhala tinhlobo letimbili tebantfu lekubhekiswe kubo lomugca lolandzelako 

wenkondlo:  
 
 'Kuba kuvuka nje, embikwakho kuyahlalwa,' (2) 
 
4.2.5 Sonkondlo ucondze kusitjelani nganangu umugca lolandzelako? 
 
 'Ungumatsengisa ngenkhani etindlini tebantfu,' (2) 

4.2.6 Uchazani sonkondlo ngalomugca lolandzelako? 
 
 'Khewane ucoca nawe ahlekelele,' (2) 
 
4.2.7 Emgceni-14, sonkondlo utsi, 'Ungumacitsa situnge mbamba'. 
 
 Lentfombi ingasicedza njani situnge ebantfwini? Bhala kubili kuphela. (2) 
 
4.2.8 Mehluko muni lokhona endzimeni yekucala nasendzimeni yesitsatfu? (2) 
 
4.2.9 Endzimeni yekugcina kunesisho lesisho kuhleka. Bhala lomugca locuketse 

lesisho.  (2) 
 
4.2.10 Bhala imigca leveta luchumano lolusendzimeni yekucala bese 

uyaludvwebela.  (2) 
 
4.2.11 Usho kutsini sonkondlo emigceni 11 – 12? Chaza. (2) 
    [20] 

 

30 emamaki 

SIGABA D  LUHLELO NEKUSETJENTISWA KWELULWIMI 
 
UMBUTO 5 
 
Fundza letheksthi lelandzelako bese wenta umsebenti lotawulandzela. 
 
Kubo bonkhe bantfu lengike ngahlala nabo angeke ngibakhohlwe labo baseNkhomeni. 
Labadzala nalabancane ubabona uta nje kutsi bagcwele intfokoto. Umuti waseNkhomeni 
mkhulu. Uhamba lula nawusuka khona uya lapha eNkhohlakalo. Bantfu labahlala lapha 
bayasitana kuloko labakwentako. Bafati bafundzisa bantfwababo inhlonipho. Ludlame 
abalutsandzi. Kunenkhundla lenkhulu yetemidlalo. Bafana ubeva sebabongelela nakudlalwa. 
"Khahlela kakhulu Bonga," sekusho lomunye umfana lotsandza libhola. Phela babafundzisa 
kudlala kahle, hhayi kumane bakhahlele nje. Utfola umceceshi atsetsa nangabe badlali bakhe 
bangalaleli. Umceceshi uhamba akhuluma yedvwa nangabe licembu lakhe selidliwe. Bafanele 
kudlala kahle kanjena ingani bonkhe badla imphuphu, 'Libhubesi'. Awumane nje udlale wedvwa. 

     [Source: Platinum Siswati, p-11, 2011] 
 
5.1 Khokha siphawulo kuletheksthi lengenhla usibhale phasi. (1) 
 
5.2 Khokha umusho lokuletheksthi lengenhla, lonesabitonanibhanca/sabito selinani 

lesibhancako uwubhale bese uyasidvwebela. (1) 
 
5.3 Lungisa emagama lakubakaki kute lemisho ivakale kahle: 
 
 (a) (Kuhamba) lula nawusuka eNkhomeni uya eNkhohlakalo. (1) 
 
 (b) Utfola umceceshi (atsetsa) badlali bakhe nangabe bangalaleli. (1) 
 
5.4 Khokha ligama lelingumentiwangco kulomusho longentasi ulibhale phasi. 
 

Batali bafundzisa bantfwana inhlonipho. (1) 
 

5.5 Cala lomusho longentasi ngekutsi; Baceceshi ... 
 

Umceceshi uhamba akhuluma. (2) 
 

5.6 Cala lomusho longentansi ngekutsi; Umfana utsi kuBonga … 
 

"Khahlela kakhulu Bonga." (1) 
 

5.7 Khetsa indlela yesento lecuketfwe ngulowo nalowo musho kulena lengentasi. 
 
 Indlela lecondzile, Indlela yesimo, Indlela lephocako. 
 
 (a) "Khahlela kakhulu Bonga." (1) 
 

(b) Bafati bafundzisa bantfwana inhlonipho. (1) 
 
(c) Umceceshi uhamba akhuluma yedvwa. (1) 

5.8 Bhala buncane beligama lelidvwetjelwe kulomusho lolandzelako: 
 

Badlala kahle ngoba bonkhe badla imphuphu, 'Libhubesi'. (1) 
 

5.9 Cala lomusho longentansi ngekutsi; Lomnyaka lophelile … 
  

Kunenkhundla lenkhulu yetemidlalo. (1) 
 

5.10 Hlanganisa lemisho lemibili lengentasi ibe ngumusho munye ngekusebentisa 
sihlanganiso lesifanele. 

 
 Bafati bafundzisa bantfwana inhlonipho. Bafati abalutsandzi ludlame. (2) 
 
5.11 Cala lomusho longentansi ngekutsi; Bantfwana ... 
 

Batali bafundzisa bantfwana inhlonipho. (2) 
     [17] 
 
 
 

UMBUTO 6 
 
Fundza letheksthi lengentansi bese uphendvula imibuto letawulandzela. 
 
Bantfu labanyenti bahambe libanga lelidze balwa nelubandlululo emaveni abo. Labanyenti 
bancobile njengemasotja, kodvwa kulabanye kusekudze embili. Kulendlela kusala emachawe 
nemachawekati, kube nebafelokati netintsandzane, likati lilale etiko. Kukhona labaphumelela 
kuyihamba lendlela bangalahli litsemba. Tinhlangano tilwa busuku nemini tingabutsi vu 
butfongo, tilwela kucedvwa kwelubandlululo nekubusa ngentsantfo yelinyenti. Maye! Kuba 
buhlungu kakhulu kulemindeni lesala ebaleni ngobe tihlobo, bobabe nabomake, emadvodzana 
nemadvodzakati, labanyenti bayahamba emhlabeni nangabe kunesimo lesinjenga lesi. Labanye 
basala emajele ngenca yelubandlululo. Bakhona lebaye bacolele kubalekela kulamanye emave 
bayokhosela kuwo. Ubatfola batfwele imitfwalo bameme bantfwana labahamba ngetinyawo 
kulelilanga lelikhipha umkhovu etjeni. Nakhona baye bahlangane netimbila titfutsa ngobe baye 
bangemukelwa kahle kulamanye emave lesekatfola idemokhrasi, bese kuba nalolunye 
lubandlululo nekunyembenywa ngekwebuve. Tandla tiyagezana. 

     [Source: Platinum Siswati, p-68, 2011] 
 
6.1 Khokha ligama leliluvelomagama kuletheksthi lengenhla ulibhale phasi. (1) 
 
6.2 Bhala emagama lakuletheksthi lengenhla lamele lamabintana lalandzelako. 
 
 (a) Bantfwana labangenabatali. (1) 
 
 (b) Tihlobo, bobabe nabomake, emadvodzana nemadvodzakati.  (1) 
 
6.3 Nhloboni yetinongo tenkhulumo leticuketfwe ngulemisho lelandzelako? 
 
 (a) Labanyenti bahamba emhlabeni.  (1) 
 

(b) Labanyenti bancobile kuhle kwemasotja. (1) 

6.4 Bhala taga letikuletheksthi lengenhla letichazwa ngulemisho lelandzelako. 
 
 (a) Lishisa kakhulu.  (1) 
 
 (b) Kunendlala.  (1) 
 
6.5 Idemokhrasi isho (khetsa imphendvulo kuleti letilandzelako) 
 
 A Intsandvo yelinyenti. 
 B Kubandlulula labanye. 
 C Kunyembenya labanye. 
 D Kugceka labanye. (1) 
 
6.6 Bhala luhlobo lwemphambosi lolutfolakala kulomusho lolandzelako: 
 
 Tandla tiyagezana.  (1) 
      [9] 
 
 
 
UMBUTO 7 
 
Fundza lesikhangisi lesilandzelako bese uphendvula imibuto letawulandzela. 
 
LUBISI! LUBISI! LALELANI NONKHE BO! 
 
Lubisi lukudla kwabokhokho nesitukulwane sabo salomuhla. Londla sive. Nawe ungacali 
wehlukane nelubisi. Labadla lubisi baphila sikhatsi lesidze emhlabeni. Kufa akubatsintsi ngisho 
nekubatsintsa. "Nkhomati leyetsembekile yaketfu, chubekelembili njalo! Ngiyaphindza futsi 
ngitsi, natsani lubisi lwenkhomo lolugcwele khilimu. Gijimani niye kuwo onkhe emaderi. 
Usalele? Wala … la! Wasa … la" 

     [Source: Platinum Siswati, p-81, 2011] 
 
7.1 Bantfu basibona ngani lesikhangisi nobe bangakanaki? (1) 
 
7.2 Bhala loko lokuyimfundzisolite kulesikhangisi. (1) 
 
7.3 Sizatfu sini lesibangela lomuntfu lokhangisako afake emaderi kulesikhangisi sakhe? (1) 
 
7.4 Ngaphandle kwekulunatsa lubisi, bhala lomunye umsebenti walo ube munye. (1) 
      [4] 
 

30 emamaki 

 
Samba: 100 emamaki 

 

IEB Copyright © 2015 


